
БЕЛАРУСКА-КІТАЙСКАЕ СУПРАЦОЎНІЦТВА Ў ПАЛІТЫЧНАЙ 

І ЭКАНАМІЧНАЙ СФЕРАХ: СТАН І ПЕРСПЕКТЫВЫ 

Т.А. Папоўская (Мінск)  

 

У шматвектарнай палітыцы Рэспублікі Беларусь, нацэленай на стварэнне 

спрыяльных умоў для паступальнага развіцця і ўздыму эканомікі краіны, 

асаблівая роля адводзіцца Кітайскай Народнай Рэспубліцы. Гісторыя адносін 

паміж Кітаем і Беларуссю, як новай суверэннай дзяржавай, пачалася з 27 снежня 

1991 г., калі урад Кітайскай Народнай Рэспублікі адным з першых прызнаў неза-

лежнасць Рэспублікі Беларусь. Дыпламатычныя адносіны КНР з Беларуссю былі 

ўсталяваныя 20 студзеня 1992 г. У гэтым жа годзе ў сакавіку ў Мінску было ад-

крыта кітайскае пасольства. Беларуская амбасада ў Пекіне адкрылася ў 1993 г., а з 

1998 г. пачало дзейнічаць беларускае консульства ў Шанхаі.  

Беларуска-кітайскія адносіны характарызуюцца высокім узроўнем 

палітычнага ўзаемадзеяння. Бакі рэгулярна абменьваюцца візітамі на вышэйшым і 

высокім узроўнях, ажыццяўляецца актыўны міжпарламенцкі дыялог, дынамічна 

развіваюцца міжведамасныя беларуска-кітайскія кантакты. На першапачатковым 

этапе развіцця беларуска-кітайскіх адносін адбыліся візіты ў КНР Старшыні Са-

вета Міністраў Беларусі В. Кебіча (студзень 1992 г.) і Старшыні Вярхоўнага Саве-

та Беларусі С. Шушкевіча (студзень 1993 г.), у ходзе якіх былі падпісаны 

пагадненні аб устанаўленні дыпламатычных адносін, аб гандлѐва-эканамічным 

супрацоўніцтве, цэлы шэраг двухбаковых міжурадавых пагадненняў. Вялікае зна-

чэнне для пашырэння кантактаў дзвюх краін мелі вынікі візітаў у КНР Прэзідэнта 

Беларусі А. Лукашэнкі ў 1995, 1997, 2001, 2005 і 2010 гг., прэм'ер-міністра С. 

Лінга (1996 г.), першага намесніка прэм'ер-міністра краіны У. Семашкі (2007, 

2010 гг.). У 1995 г. Беларусь наведаў старшыня Дзяржаўнага савета Кітая Лі Пэн 

(у 2000 г. ѐн пабываў у нашай краіне ўжо ў якасці старшыні Усекітайскага сходу 

народных прадстаўнікоў), у 1996 г. Мінск наведаў віцэ-прэм'ер У Банго (у 2011 г. 

ѐн здзейсніў паўторны візіт у якасці старшыні Пастаяннага камітэта Усекітайскага 

сходу народных прадстаўнікоў), у 1999 г. адбыўся візіт члена Дзяржаўнага савета 

КНР У І, у 2000 г. – намесніка старшыні КНР Ху Цзіньтао, у 2001 г. – старшыні 

КНР Цзянь Цзэміня, у 2007 г. – прэм'ера Дзяржсавета КНР Вэнь Цзябао, у 2008 г. 

– намесніка старшыні Пастаяннага камітэта Усекітайскага сходу народных 

прадстаўнікоў Хэнь Цыдэ. У сакавіку 2010 г. нашу краіну з афіцыйным візітам 

наведаў намеснік старшыні КНР Сі Цзіньпін. 

Якасна новы стан беларуска-кітайскія двухбаковыя адносіны набылі з мо-

манту афіцыйнага візіту ў Пекін у снежні 2005 г. Прэзідэнта Беларусі, у ходзе 

якога кіраўнікі Беларусі і Кітая А. Лукашэнка і Ху Цзіньтао падпісалі Сумесную 

дэкларацыю, у якой адзначалася, што беларуска-кітайскія адносіны выйшлі на 

ўзровень стратэгічнага супрацоўніцтва. У 2006 г. у штогадовым Пасланні белару-

скаму народу і Нацыянальнаму сходу Рэспублікі Беларусь А. Лукашэнка абвясціў 

развіццѐ супрацоўніцтва з КНР прыярытэтам знешняй палітыкі краіны, а ў жніўні 

2008 г. А. Лукашэнка, сустракаючыся са старшынѐй КНР, заклікаў Кітай 

ажыццявіць “вялікі прыход у Беларусь”. У 2010 – 2011 гг. дыялог на вышэйшым і 

высокім узроўні атрымаў далейшае развіццѐ. На сустрэчы Прэзідэнта А. 

Лукашэнкі з Намеснікам Старшыні КНР Сі Цзіньпінам, якая адбылася ў Мінску 

24 сакавіка 2010 г., быў прааналізаваны стан двухбаковых адносінаў, намечаны 

перспектывы ўмацавання стратэгічнага супрацоўніцтва паміж Беларуссю і КНР. 

На думку Сі Цзіньпіна “дынаміка адносін паміж Кітаем і Беларуссю дасягнула 

такіх вынікаў, што можа лічыцца ўзорам адносін паміж дзяржавамі”. 

У Нацыянальным сходзе Рэспублікі Беларусь і Усекітайскім сходзе народ-

ных прадстаўнікоў створаны дэпутацкія групы па супрацоўніцтве з парламентамі 

Кітая і Беларусі адпаведна. У 1998, 2005 і 2009 гг. былі ажыццѐўлены візіты ў 

Кітай старшыняў Палаты прадстаўнікоў Рэспублікі Беларусь, а ў 2002 г. – Савета 

Рэспублікі Нацыянальнага сходу Беларусі. У 2000 г. Беларусь наведаў Старшыня 

Пастаяннага Камітэта Усекітайскага сходу народных прадстаўнікоў Лі Пэн, у 

2008 і 2010 гг. – Намеснік Старшыні Пастаяннага камітэта Усекітайскага сходу 

народных прадстаўнікоў Цзян Шушэн. Усяго за перыяд з 2002 па 2011 гг. адбыло-

ся больш за 130 візітаў і сустрэч рознага ўзроўню. Парламентарыі ўнеслі значны 

ўклад у развіццѐ дагаворна-прававой базы беларуска-кітайскіх адносін. Зараз 

паміж Беларуссю і Кітаем дзейнічае больш за 60 двухбаковых міжнародных 

дагавораў, у тым ліку – больш за 30 міждзяржаўных і міжурадавых, якія 

ахопліваюць шырокі спектр пытанняў, у тым ліку гандлѐва-эканамічнае 

супрацоўніцтва, супрацоўніцтва ў галіне навукі і тэхналогій, мастацтва і культу-

ры, адукацыі, турызму і інш.  

Важнай складовай часткай беларуска-кітайскіх двухбаковых палітычных 

адносін стала канструктыўнае ўзаемадзеянне дзвюх краін у міжнародных 

арганізацыях. У студзені 1993 г. у Пекіне быў падпісаны Пратакол аб кансульта-

цыях паміж міністэрствамі замежных спраў. У ім адзначалася, што «бакі прызна-

юць важнасць і карыснасць правядзення кансультацый па пытаннях, што 

ўяўляюць узаемную цікавасць, у тым ліку ў рамках ААН і іншых міжнародных 

арганізацый». У далейшым супрацоўніцтва паміж Беларуссю і Кітаем у 

міжнародных арганізацыях набыло характар каардынацыі дзеянняў паміж двума 

дружалюбнымі дзяржавамі. МЗС Беларусі неаднаразова выступаў з афіцыйнымі 

заявамі, у якіх падкрэсліваў неабходнасць паважаць тэрытарыяльную цэласнасць 

Кітая, выступаў на баку КНР у падтрымку палітыкі «аднаго Кітая». Беларускія 

прадстаўнікі пастаянна галасавалі супраць ініцыятываў некаторых краін аб 

уключэнні пытання «аб аднаўленні членства Тайваня ў ААН» у парадак дня Гене-

ральнай Асамблеі ААН. У сваю чаргу Кітай дэманструе павагу да суверэнітэту 

Рэспублікі Беларусь, асуджае спробы ўмяшання любой дзяржавы ва ўнутраныя 

справы нашай краіны. Так, у красавіку 2008 г. МЗС Кітая выказаўся ў падтрымку 

Беларусі ў процідзеянні эканамічным санкцыям з боку ЗША. Супадаюць пазіцыі 

дзвюх краін і па пытаннях ядзернага раззбраення, прадухілення гонкі ўзбраенняў. 

недапушчальнасці блокавай палітыкі. Беларусь і Кітай падтрымліваюць рэфарма-

ванне ААН і яе Савета Бяспекі, выступаюць за забеспячэнне эфектыўнай 

рэалізацыі мэтаў і прынцыпаў Статута ААН, за павышэнне ролі гэтай арганізацыі 

ў справе абароны міру.  

Не прыніжаючы ролі палітычных адносін ў наладжванні сувязяў Беларусі з 

Кітаем, варта падкрэсліць, што іх значнасць для беларускай дзяржавы вызначаец-

ца перш за ўсѐ эканамічнымі інтарэсамі. Для каардынацыі працы ў эканамічнай 

сферы 16 верасня 1994 г. была створана Беларуска-Кітайская камісія па гандлѐва-

эканамічным супрацоўніцтве. Асноўнымі артыкуламі беларускага экспарту ў 

Кітай з'яўляюцца калійныя ўгнаенні, капралактам і іншая хімічная прадукцыя, 

кар'ерныя самазвалы і запчасткі да іх, жгут сінтэтычных ніцей, шыны, электрон-

ныя інтэгральныя схемы і мікразборкі, прадукцыя машынабудавання. Найбольш 

важнымі артыкуламі імпарту з Кітая з‟яўляюцца перадаючая апаратура для сувязі, 

радыѐвяшчання і тэлебачання, сыравіна для хімічнай і спадарожных галін 

прамысловасці, лекавыя сродкі, прадукцыя сельскай гаспадаркі і морапрадукты, 

тытунѐвая сыравіна, тканіны, машыны для аўтаматычнай апрацоўкі інфармацыі, 

падшыпнікі, трансфарматары і акумулятары электрычныя, першасныя элементы і 

батарэі. 

Створаны істотны задзел для павелічэння ў аб‟ѐме беларускага экспарту ў 

КНР долі складанай машынатэхнічнай прадукцыі. У 2009 г. у Кітаі былі створаны 

сумесныя кампаніі «АВІК-БелАЗ Кар‟ерныя Машыны» па вытворчасці кар‟ерных 

самазвалаў і СП «Харбін Дунцзін Гомель прадпрыемства сельскагаспадарчага 

машынабудавання» па вытворчасці кормаўборачных камбайнаў. Плануецца, што 

ў 2013 г. беларуска-кітайскае прадпрыемства вырабіць каля 1 тыс. камбайнаў для 

ўборкі кукурузы ў кіяхах. У жніўні 2010 г. у Харбіне было зарэгістравана сумес-

нае прадпрыемства па зборцы энергаѐмістых мадэляў трактароў «Belarus». З 2012 

г. у Кітаі праводзяцца тэставыя выпрабаванні бульбаўборачнага і 

буракаўборачнага камбайнаў з перспектывай арганізацыі іх вытворчасці на су-

месным прадпрыемстве. Арганізацыя вытворчасці навясных і полупрыцэпных 

камбайнаў можа прадстаўляць цікавасць для кітайскага боку і па той прычыне, 

што тут працуе СП па зборцы трактароў «Belarus». Гэта дазваляе прапаноўваць 

пакупнікам не толькі трактары, але і камплект адаптараў для правядзення розных 

відаў сельскагаспадарчых работ.  

Аб значнасці беларуска-кітайскіх эканамічных сувязяў сведчыць і 

дынаміка тавараабароту паміж дзвюма краінамі. Так, калі ў 1992 г. аб‟ѐм двухба-

ковага гандлю складаў толькі 40 млн дал. ЗША, то ў 2011 г. – перавысіў 3 млрд 

дал. ЗША. У 2012 г. сярод гандлѐвых партнѐраў Беларусі (па-за краінамі СНД) 

Кітай па аб‟ѐму гандлю таварамі заняў чацвѐртае месца. 

У апошнія гады аснову эканамічных адносін паміж Беларуссю і Кітаем 

складае крэдытна-інвестыцыйнае супрацоўніцтва, узаемадзеянне паміж 

фінансавымі арганізацыямі дзвюх краін у грашова-крэдытнай сферы. У 2009 г. у 

Пекіне было падпісана Рамачнае пагадненне аб развіцці доўгатэрміновага 

ўсебаковага супрацоўніцтва паміж урадам Беларусі і Экспартна-імпартным бан-

кам Кітая. У 2010 г. у Мінску было падпісана Рамачнае пагадненне аб фінансавым 

супрацоўніцтве паміж Міністэрствам фінансаў Рэспублікі Беларусь і Дзяржаўным 

банкам развіцця КНР. Шэраг льготных крэдытаў для рэалізацыі праграмы 

мадэрнізацыі прамысловых аб‟ектаў і развіцця інфраструктуры ў Беларусі быў 

прадстаўлены ўрадам Кітая праз кітайскі Эксімбанк, абмяркоўваецца магчымасць 

адкрыцця прадстаўніцтва гэтага найбуйнейшага кітайскага банка ў Мінску. Ад-

ным з яркіх прыкладаў паспяховага развіцця беларуска-кітайскага фінансавага 

супрацоўніцтва з‟яўляецца валютная здзелка СВОП (для спрашчэння разлікаў ва 

ўзаемным гандлі), праведзеная ў перыяд абвастрэння сусветнага фінансава-

эканамічнага крызісу. У выніку Беларусь атрымала крэдыт памерам у 2,8 млрд 

дал. ЗША ў эквіваленце. У верасні 2011 г. беларускія банкі пачалі праводзіць 

разлікі ў ходзе гандлю з кітайскімі партнѐрамі ў юанях. Такім чынам Беларусь 

стала першай краінай, якая не маючы агульнай мяжы з Кітаем пачала праводзіць 

двухбаковыя разлікі ў кітайскай валюце. 

Выкарыстанне кітайскіх крэдытных рэсурсаў дазволіла рэалізаваць важныя 

праекты, звязаныя з мадэрнізацыяй беларускай эканомікі. Сѐння агульная сума 

крэдытнай падтрымкі Кітая для рэалізацыі інвестыцыйных праектаў у Беларусі 
складае каля 5,5 млрд дол. ЗША. У 2008 г. завяршылася рэалізацыя першага 

інвестыцыйнага праекта – стварэнне аператара мабільнай сувязі «Бест» з удзелам 

кітайскай кампаніі «Алкатэль Шанхай Бел Компані Лімітэд». У гэтым жа годзе 

кітайская дзяржаўная кампанія «СІЦІК Інтэрнэшнл» пачала мадэрнізацыю цэ-

ментнай галіны Беларусі. У 2009 г. быў падпісаны кантракт з кітайскай карпара-

цыяй «XY Group» на будаўніцтва лініі па вытворчасці ДСП ў ААТ «Фандок». На 

розных стадыях падрыхтоўкі знаходзяцца яшчэ каля 100 інвестыцыйных 

праектаў, найбольш важнымі з якіх з‟яўляюцца будаўніцтва завода па 

вытворчасці сульфатнай беленай цэлюлозы на базе ААТ «Светлагорскі ЦКК», а 

таксама завода кальцыніраванай соды. Дадзеныя праекты адыгрываюць важную 

ролю для Беларусі, бо непасрэдна накіраваны на выкарыстанне мясцовай рэсурс-

най базы і замяшчэнне імпартнай прадукцыі.  

Асобна трэба адзначыць ролю Кітая ў рэфармаванні беларускай 

энергетыкі, павышэнні яе эфектыўнасці. Урад Беларусі зацвердзіў пералік з 34 

аб‟ектаў беларускай энергетычнай сістэмы, будаўніцтва якіх плануецца 

ажыццявіць з прыцягненнем крэдытных рэсурсаў банкаў Кітая. Першымі 

рэалізаванымі праектамі сталі мадэрнізацыя мінскіх ЦЭЦ-2 і ЦЭЦ-5. У 2011 г. па-

чалася рэалізацыя праектаў па будаўніцтву Бярозаўскай і Лукомльскай ГРЭС, 

падпісаны кантракты на будаўніцтва Віцебскай ГЭС.  

Толькі ў Мінску з прыцягненнем крэдытаў кітайскіх банкаў плануецца 

рэалізаваць 21 праект агульным коштам каля 1,3 млрд дал. ЗША. У план 

ўключаны інвестпраекты па развіцці транспартнай і сацыяльнай інфраструктуры 

горада ў сувязі з правядзеннем у сталіцы Беларусі чэмпіянату свету па хакеі 2014 

г. У іх ліку – будаўніцтва завода індустрыяльнага домабудавання, стварэнне 

інтэлектуальнай транспартнай сістэмы бяспекі, будаўніцтва транспартных развя-

зак, 10 паркінгаў і аўтобуснага парка, будаўніцтва гасцініцы «Пекін» і жылога 

квартала «Чайна-таўн».  

Варта адзначыць, што акрамя нарошчвання тавараабароту, стварэння су-

месных прадпрыемстваў і прыцягнення інвестыцый  прапануюцца і значна больш 

амбіцыйныя праекты. Так, на сустрэчы з намеснікам міністра камерцыі КНР Гаа 

Хученам ў чэрвені 2010 г. прэм‟ер-міністр Беларусі С. Сідорскі высунуў прапано-

ву аб пераносе шэрагу кітайскіх высокатэхналагічных прадпрыемстваў на тэры-

торыю нашай краіны для стварэння магутных прамысловых зон. У выніку, з удзе-

лам ААТ «Гарызонт» і карпарацыі «МидеаГрупп» у Беларусі было створана СП 

«Гарызонт-Мідэа» па выпуску складанабытавой тэхнікі. Значным дасягненнем 

стала падпісанне ў студзені 2012 г. дамовы аб стварэнні на тэрыторыі Беларусі 

зборачнай вытворчасці кітайскіх легкавых аўтамабіляў. Прадугледжваецца, што 

сабраны з кітайскіх машынакамплектаў аўтамабіль будзе канкурэнтаздольным не 

толькі на ўнутраным рыку, але і на рынках Мытнага саюзу. Вядзецца работа па 

прыцягненню прамых кітайскіх інвестыцый у новыя праекты ў сферах сельскай 

гаспадаркі і харчовай прамысловасці –  стварэнне ў Беларусі экспартнаарыентава-

ных прадпрыемстваў па вырошчванні і перапрацоўцы лѐну і бульбы. 

Гаворачы аб перспектывах развіцця адносін паміж Беларуссю і Кітаем, 

варта адзначыць супадзенне пазіцый па ключавых пытаннях сусветнай палітыкі, 

адсутнасць якіх-небудзь супярэчнасцяў, што дазваляе прагназаваць далейшае іх 

паглыбленне і актывізацыю. Аналізуючы дынаміку беларуска-кітайскага 

эканамічнага супрацоўніцтва трэба сказаць, што рэалізуемыя з кітайскімі 

партнѐрамі праекты накіраваны перш за ўсѐ на мадэрнізацыю беларускай 

эканомікі і павелічэнне выкарыстання мясцовых рэсурсаў. У стратэгічным плане 

гэта вельмі важна для Беларусі, нацэленай на павелічэнне аб‟ѐмаў вытворчасці, 

пашырэнне экспартных паставак і рынкаў збыту. Новыя магчымасці ў развіцці 

беларуска-кітайскіх  эканамічных адносін безумоўна адкрываюцца і ў сувязі з ус-

тупленнем Беларусі ў Мытны саюз з Расіяй і Казахстанам. 

